
Fjalim nga Presidenti Federal Joachim Gauck 

gjatë ceremonisë shtetërore të përmortshme të Shtetit të 

Lirë të Bavarisë për viktimat e sulmit akok në Mynih 

më 31 korrik 2016  

në Mynih 

Të dashur pjesëmarrës të ceremonisë,  

po qëndroj para Jush si President Federal, por natyrisht edhe si 

Joachim Gauck, si bashkëqytetar, si njeri, jam i pikëlluar si Ju. Asgjë 

nuk mund të na e shuaj dhimbjen, kur njerëzit më të dashur na 

ndahen nga jeta. Asgjë dhe askush nuk mund të e çbëj humbjen. 

Askush nuk mund t’a plotësojë zbrastësinë, t’a shërojë atë që ka 

ndodhur.  

Mirëpo të ndjesh që në momente të këtilla ekziston një 

komunitet, njerëz që bashkëndjejnë, që dëgjojnë, që janë aty për 

njeri-tjetrin: kjo mund të ndihmojë për t’i tejkaluar orët dhe ditët që 

vijnë. Prandaj sot jemi këtu së bashku dhe unë dua t’Ju siguroj Juve, 

familjet dhe miqtë e të vrarëve: Ju nuk jeni vetëm në pikëllimin Tuaj. 

Nuk janë vetëm as qytetarët e panumërt që mbajnë zi bashkë me Ju. 

Përfaqësuesit më të lartë të shtetit janë këtu për t’a treguar këtë. Ata 

dëshirojnë t’Ju qëndrojnë afër. Ne dëshirojmë t’Ju qëndrojmë afër.  

Nëntë njerëz të pafajshëm kanë vdekur, sepse një njeri i dhjetë 

vendosi t’ua marrë atyre jetën. Papritur ata na mungojnë në tavolinën 

e mëngjesit, në bankën e shkollës, në shtëpinë e fqinjëve:  

ARMELA na mungon. 

CAN na mungon. 

CHOUSEIN na mungon. 

DIJAMANT na mungon. 

GIULIANO na mungon. 

JANOS na mungon. 

SABINE na mungon. 

SELCUK na mungon.  

SEVDA na mungon. 

Në rrethin e tyre, në familjet e tyre asgjë nuk është më siç ka 

qenë.  

Kjo vlenë edhe për 35 njerëzit e lënduar. Atyre do t’iu duhet të 

jetojnë me pasojat e sulmit amok të 22 korrikut – fizikisht dhe 

shpirtërisht.  

Dorasi në fund vrau edhe veten. Ai është i vrari i dhjetë. Kështu 

ne mbase kurrë nuk do të kuptojmë se çfarë e shtyu dhe e nxiti atë në 

të vërtetë për të kryer veprën e tij të përçmuar për njerëzit.   

Në momentet si ky, ja tek qëndrojmë të tronditur para greminave 

të ekzistencës njerëzore. Ne tmerrohemi sërish nga ajo se çfarë mund 

t’i bëj njeriu njeriut. Jo vetëm diku larg, por edhe këtu – në vendin 

tonë, në rrethin tonë të zakonshëm, çakërdisur afër dhe prandaj aq 

skajshmërisht tmerrshëm. Veprat si kjo na shtangin, na çojnë në kufi 

të asaj që mund t’a durojmë.  

Kush do që mendon se vetëvetja e tij, apo qenia e tij bëhet më e 

rëndësishme, nëse ai në mënyrë tiranike dhe abitrare ua merr jetën sa 

më shumë njerëzve që mundet, ai duhet t’a dijë: Ne nuk do t’a 

ndjekim në këtë humnerë të të menduarit. Anjëherë. 

Ajo për çfarë ne duhet të mendojmë, dhe duhet të mendojmë 

sërish, janë shkaqet, të cilat i nxisin njerëzit, sikurse vrasësi i Mynihut 

për të kryer vepra të tilla të vrasjes. Këtu hasim njerëz të ri me 

karakter labil, të cilët e shohin veten të poshtëruar, të përjashtuar, apo 

të papranueshëm në rrethin e tyre. Shpesh herë ata ulen para 

kompjuterit në kërkim të idhujve të tyre, të cilëve iu hakmerren 

pamëshirshëm në këtë mjedis dhe mandej me një nam të vajtueshëm 

depërtojnë në raportimet e medieve. Ne po njihemi me një realitet, i 

cili na frikëson në shumë aspekte. Sërisht shtrohet pyetja e 

përgjegjësisë, e cila në raste të këtilla për të prekurit, për miqtë, për 

familjet, për mjekët, madje në fakt për tërë shoqërinë sa vjen e rritet. 

Mirëpo konkludimet e shpejta nuk lejohen: As nuk fshihet një kriminel 

në secilin që shfaq pengesa personaliteti; e njëkohësisht as nuk e 

lirojnë ato një kriminel nga përgjegjësia personale. Një gjë megjithatë 

është e sigurtë: këta njerëz në shumicën e rasteve i plafikojnë veprat e 

tyre për një kohë të gjatë dhe në mënyrë precize. Shpeshë herë ka 

shenja për zhvillimet – nëse njeriu do, apo mund t’i përceptojë ato. 

Shoqëria nuk duhet atëherë t’i lë vetëm këta njerëz, posaçërisht 

njerëzit e rinj dhe t’i tolerojë ata që në mënyrë të rrezikshme të bëhen 

njerëz të margjinalizuar.  

Megjithë tmerrin, megjithë pikëllimin, megjithë tërë pyetjet pa 

përgjigje, 22 korriku ka treguar poashtu se çfarë janë në gjendje të 

bëjnë njerëzit në momentet e tyre më të mira. Pikërisht marrë 

parasysh fatkeqsinë, katastrofën dhe krimin, njeriu e shfaq fytyrën e tij 

të bukur, fytyrën e tij njerëzore. Para pak më shumë se një jave 

veprës së një njeriu të vetëm iu kundërvy solidariteti i të tjerëve të 

panumërt. Ndaj asaj që do të duhej të përhapte frikë dhe tmerr, 

qytetarët e Mynihut u përgjigjen duke i hapur dyert dhe duke ofruar 

ndihmë. Kjo më ka prekur shumë, njejtë sikurse edhe ngushëllimet që 

na u shprehën nga e gjithë bota. Në komunitetin e shumë njerëzve, të 

cilët dëshirojnë një bashkëjetesë paqësore, ne mund ta rigjejmë 

besimin, për të cilin pikërisht tani kemi nevojë aq urgjente.  

Të dashur pjesëmarrës të ceremonisë, 

veprat e reja të njëpasnjëshme të dhunës që po i përjetojmë këto 

vite, përnjëherë aq afër dhe brenda periudhave aq të afërta kohore, siç 

duket pa mbarim, të gjitha këto na rrënqethin. Unë e kuptoj shumë 

mirë, pse shumë njerëz thonë që ndjehen të pasigurtë. Pse e pyesin 

veten, nëse mund të shkojnë në koncert, në shtëpi mallërash, në 

kishë.  

Ngjarjet i tejkalojnë aftësitë tona për të dalluar një vepër nga një 

vepër tjetër. Ne vetëm me vështirësi mund të veçojmë, nëse një vepër 

është kryer në emër të fesë, apo në emër të një ideologjie, nga 

fanatizmi, nacionalizmi, apo racizmi. E megjithatë ne, njerëzit me 

këmbëngulje kërkojmë kuptim dhe mandej kërkojmë motive për atë që 

ka ndodhur. Ne i vështrojmë ngjarjet që përputhen, por jo patjetër ato 

që bashkëpërkojnë. Ne duhet – pavarësisht sa vështirë të na duket 

ndonjëherë dhe sa kërkuese të jetë - të merremi me këtë diferencim 

dhe bashkë me këtë, në disa raste edhe të pranojmë çorientimin tonë. 

Kjo sepse ne, po që se shikojmë me vëmendje po hasim në gremina të 

marrëzisë dhe destruktivitetit. Kur gjëra si kjo ndodhin, atëherë edhe 

shembëlltyra jonë si njerëz, ashtu sikurse parafytyrimi ynë për një 

rregull hyjnor vëhen në rrezik, madje për disa vëhet tërësisht në 

pikëpyetje.  

Nëse sulmuesit amok dhe atentatorët kanë diçka të përbashkët, 

atëherë ai është qëllimi për të na e gllabëruar  ndjenjën e sigurisë dhe 

të normalitetit. Sulmuesi amok me veprat e tij do që t’i hakmerret 

shoqërisë, nga e cila ndihet i përçmuara apo i diskredituar. Terroristi, 

ai do që të mbjell frikë, frikë për jetën tonë, bashkëjetesën tonë, të 

drejtën tonë. Ai e përbuz paqen e atyre, të cilët e përjetojnë dhe e 

duan të drejtën dhe bashkëjetesën demokratike. Mirëpo të gjithë 

atyre, të cilët dëshirojnë që atdheun tonë të na e kthejnë në vend të 

frikës dhe të tmerrit – atentatorëve, sulmuesve amok, si dhe 

terroristëve, një gjë nuk do t’ua japim: nënshtrimin tonë. Ata nuk do 

të mund të na detyrojnë të urrejmë, siç urrejnë ata. Nuk do të mund të 

na mbajnë në robërinë e frikës së vazhdueshme. Ne, në fakt, do të 

qëndrojmë siç jemi: një shoqëri që i do njerëzit dhe një shoqëri 

solidare.  

Dhe një shoqëri që ballafaqohet me rreziqet. Këtë e kemi 

përjetuar tashmë në Mynih, kur policet dhe policët u treguan të pjekur 

në ballafaqim me këtë situatë ekstreme, me këtë rast serioz, kur secila 

njësi që morri pjesë rastësisht, secili pjesëtar e një njësie speciale 

ishte në gjendje për të bërë të domosdoshmen. Për këtë i falënderoj të 

gjithë forcat e sigurisë! Në Mynih është treguar që policia është e aftë 

për shërbim, shteti ynë është i aftë për veprim. Kështu duhet të jetë 

dhe kështu duhet të mbetet, sepse ne e dimë: kërcënimet vazhdojnë. 

Përgjegjësit në politikë e kuptojnë këtë dhe po i shtojnë masat për 

siguri të bashkëjetesës tonë.  

Nuk ka një mbrojtje absolute ndaj vrasësve, para së gjithash 

ndaj vrasësve të vetëm, që cilët synojnë t’iu sulen njerëzve në 

dëshpërim, apo t’i vrasin. Aq shumë siguri nuk mund të ofrojë një 

shtet, aq më pak një shtet demokratik. Prandaj, të dashur 

bashkëqytetare dhe bashkëqytetarë në vend, Ju nga politikanët Tuaj 

mund të kërkoni  gjithë çfarë ata mund të bëjnë, por nuk mund të 

kërkoni që ata të mund të bëjnë gjithçka. Ne nuk kemi një shtet të 

tillë. Një shtet i tillë nuk ekziston askund në rruzullin tokësor dhe 

askund në botë nuk mund të ketë politikanë, të cilët do të mund të 

jepnin një garancion të tillë. Ajo çfarë ne mund të bëjmë, është diçka 

për të cilën ne duhet të bëjmë përpjekje të reja.  Është aleanca e 

organeve të shtetit dhe shoqërisë qytetare vigjilente dhe aktive. Kjo 

mandej për ne është siguria më e mirë e mundshme kundër asaj, që të 

realizohet përllogaritja cinike e keqbërësve të dhunshëm. Në një 

aleancë të tillë në kohërat e kërcënimit qëndron forca e një shoqërisë 

së hapur.  

Të dashur të afërm, 

Dhimbja shuhet vetëm ngadalë dhe pikëllimit i nevojitet kohë. Do 

të kalojë një kohë derisa jeta Juaj të gjejë sërish drejtimin dhe 

kuptimin. Edhe nëse ne – fqinjët dhe miqtë Tuaj, bashkëvendasit dhe 

bashkëqytetarët Tuaj – nuk mund t’a bëjmë këtë rrugëtim në vendin 

Tuaj, ne duam të Ju qëndrojmë pranë për t’Ju përcjellur, për t’Ju 

dhënë ngushëllim, të jemi përkrah Jush kudo që mundemi.  

Në gjithë këtë pikëllim dhe në gjithë këtë bashkëndjenjë i lus të 

gjitha familjet e të vrarëve: na lejoni këtë pjesëmarrje. Le t’i gjendemi 

njëri-tjetrit. Si komunitet që të vdekurve i jep hapësirë në kujtime, 

ndërsa të gjallëve u sjell paqe.  

  


